Piéssa e para

Kríshti:
Kytá gjó, jéni ty lligka e ty nómura…doni ty ngkássyni me doory!…Ure ngke bonja; vetem bonja si boti profeti Jona.


Aí riti phy tre diit mbronda te barku e píshkut e pra dúal mo i ngjaghy se mo paar… kystú i biri i Njeríut rri poshy dhéut phy tre diit e pra ngjághety!

Piéssa e dita

Kaifássi:
Ushtaary!

Ushtari:
Zhooty!

Káifa:
Rúe miir dérin, mosy hiiny (nku)nenjó kytú, pysé na ketty fiássymi…

Ushtari:
Ne, u’ rúanja miir dérin!

Káifa:
Nanì úllemi, na tátara e zhótera. U’ jú thoom juve pysé jémi kytú.

Káifa:
Ju njóhyni birin ty atía kjy shurbén drurin.


Aì fiét kúndry neve e thoot se aí ósht Missía. Po aí ngky ósht Missía, ósht njy burh i likk. Na ketty gjégjimi ató kjy na trigkoon Nizhot e jú dini si tha Moséu. E, ju e njóhyni, se aí Nadzareni bon sa mo mun ty shkatarronjy kishat tone!


Na mund e loomi mo shum ty fiáss likk kundry neve?


Mund e loomi i zhgjidhur njy burh si ki?


Jésu ketty déssy ngky na domi ty rimi me pákjen njér ççy roomi.

Phy kytà u ju sirrita kytú.


Nanì thoni, ngka njò, ççy ketty bomi, mo miir sotty se menaty!

Alpandri:
Zhoty, na kemi gjégju gjith atá ççy ke thon; se ki Nadzaren óshty njy burh i likk. Múa my bon ty kjeshi!…Aí thot se hora ty atía óshty kjagha! U thom ty e ndzírymi kka hora jone, e ty ver te njétrhy ány e mos ty ntéhet mo kytú.

Kaifa:
Kai pak ti, Alpandri, do ti i jápyshy!

Alpandri:
U thom se ngk’o’ pak, kkuur njó ngky mund hiir mo te hora i tija!

Káifa:
Vete te njétrh hor e na fiét likk! Naní dúa ty gjégj(inja) jétryty…Thúe ti, Abiúd, atá ççy ketty bomi.

Abiúd:
Oi zhot, u shoh te siit e rabíneravet se rínjin ty drídhura…gjithy ata ççy jémi kytu trómbami ty thomi ata ççy ketty bomi. Mos trómbami..thoni gjithy si ketty bomi te vrassymi!

Efraim:
Phy atá ççy keni thony ju, kam digkúa se aí óshty i liikk e ketty kjar sa na ka boony!

Nikodhemi:
ççy jéni ty thooni ju, rabinera, ççy na ka bon ki kupil sa ty dessy! Ngky bon miir gjithyve? Ai óshty i biri i Zhotit kjy óshty te kjagha. Ngky ju e vrássyni, déssymi gjithy!

Samueli:
Gjith atá ççy keni thon, u’ e gjégja. Ngky e boni soty na vién likk!

Eleazhari:
U’ ju thom ty máryni kit kupil e te vrassyni naní!

Zhepi:
Sa fiál ty ligka u jam kjy gjégji…Oi Káify, mbái ment atá kjy kan thon tátarat e tone, mos bói ty dessy aí kjy kka kjagha na vién te dhéu sa kut na boor miir neve!


Ngke shóhyni jú se aí óshty i biri ty Zhotit?


Aí bon ty zhgjohen atá kjy kan deku. I jeph drítini atíryrve ççy ngky shóhynjin. Vrénie te fákjet e e shóhyni gjithy drity. Pysé ketty e vrássyni? Mos bóhani ty kukjy. Múa my dhémph zhómara ty gjégji atá kjy thoni! Ngky fiássymi mo, e ty na bifyt zhiárh kka kjagha te krózzat e tone ngky na bomi kytá e aí kjy óshty kundr atá kjy u thomy mos ty njófyt kjaghen e mánku Zhotin i mathy!

Káifa:
Keni fiál jú, oi Missandri, sa kut i purgjégjani atía?

Misandri:
U’ ngky kam fiál ty purgjégjam atía? Ççy my thoni múa? O ngky mbania ment atá kjy keni thon mo par? 


E kushy ty bon ty thúaçç se Jésui óshty Missía? Te ku e pee? Mba ment se profetarat na kan thon mo par, se ket vinjy e ket lléhet te Judhéa e jó te Ghalilea, te ku aí o i ller!


Naní my dúkyse se phy atá ççy ke thon mo par, aí óshty njy kupil si gjith jétryt e si ka thon Zhoti jon me gkójen e Mozhéut ngky mund shurbehet te e gjáshta dit e kytá aí bon, aí shurbén gjithy dityt ty mbissor kytá katá gjíndivet. Ki ngky na purkjén! Aí stessin! Mund jét ki ççy thoni jú i biri ty atía kjy óshty te kjagha? O ngky jan ty mira mo fíalyt kjy na ka thon zhoti Muséu mo par? Ti ketty riççy kjétu, oi Zhepi, Ti fiét pa ty diççy atá ççy thot! Ki kupil kat e lídhymi mo par ty na vinjy likk neve.

Zhepi:
Sa ke thon ngky my purkjén.U ngky jam si tiχ ççy ngky mund e shóhyshy, Zhotin jony…ty thom: Missía ket ker dal Bettylém te ku ka dal aí…kyshtú aí ka já te dhéu jon si njy burh sa kut na rúan e sa kut na ndíhin.

Misandri:
Lómi ty jér atá ççy ke thon e ti ketty my jápysh líkjy se aí gky múnd jér i biri i Zhotit! Ngky ishy kyshtú ketty íshy si játi ççy ngky dessy!

Zhepi:
Lómi atá ççy ke thon e gjékj mir…

Misandri:
ççy ngky ty purkjén?

Zhepi:
Naní ty thom se aí ngky mundy dessy.

Misandri
Kush del kat dessy…nky mund jén te jéta gjindie ççy ngky déssynjin!

Zhepi:
Aí óshty zhot e burh!

Misandri:
Zhoti jon óshty burh?

Zhepi:
Ne, si burh, gjó si zhoty!

Misandri:
Ngky mund jét se aí ngky dessy.

Zhepi:
Zhoty ççy ngky dessy!

Misandri:
E di.

Zhepi:
Mund dessy pysé na do miir.

Misandri:
U’ ngky mund digkonja si aí dessy e ngky dessy!

Zhepi:
Aí dessy e ngky sóssin ty jér zhoty!

Misandri:
Shum likk ke thon…

Zhepi:
Ti ngky mund digkoççy!

Misandri:
Jé ti ççy ngky digkony atá ççy thot!

Zhepi:
Jé i váitur…

Misandri:
Mos jikky! Shpirti muny dessy?

Zhepi:
Jó.

Misandri:
Pysé?

Zhepi:
Pysé kety roory.

Misandri:
E mundy mbáhet míshyt?

Zhepi:
Dessy mishyt e jó shpirti, se mishyt óshty bótie. Kytú ty déja, si mishy dessy se aí o bon burh phy neve; ngky dessy si zhoty pysé o’ shpirt.

Misandri:
Kúshy ja thot ty boor kytá?

Zhepi:
Pysé na do mir…

Misandri:
Aí ketty pagkúanjy phy neve?

Zhepi:
Dómi ççy bomi óshty i mathy.

Misandri:
Poka ççy thoty?

Zhepi:
Atá ççy óshty mir.

Misandri:
Ke kríet ghariúri…

Zhepi:
E ti, ty boheχ i math, jé i vaitur…

Misandri:
Ty njóhy, e di kush jé ti…

Zhepi:
Ngky jam si tiχ.

Misandri:
Si mund thúaçç kytá?

Zhepi:
E kkur e sóssin ty thuaçç sholle, fiál pa bisht e pa kríe? (súllen)

Káifa:
Sóssynie!

Zhepi:
Zhoty!

Káifa:
Na ketty kurkomi ty gjémi bashk atá ççy ketty bomi me fiályt e pa ty zhóhami!

Zhepi:
Keni likjy. U’ zhohamy phy ertétien.

Kaifa:
My duket se ti ertétien ngky e njéh! Ti do ty vuheχ kundry neve!

Misandri:
E kjan, ty vién likk ngky do ty jéçç kundry neve!

Zhepi:
Kjanja juve.
Káifa:
Kján phy tiχ!

Zhepi:
Phy múa ngky kam loty.

Misandri:
Fijít, ngky bomi mir na se domi ty vrassymi njó i likk?

Zhepi:
Doni ty vrássyni njó i mir…e kka múa mos préssyni mo fiál ty mira!

Misandri:
Ia me neve, ntehu me neve e léje zhotin toondy!

Káifa:
Ty shoh si jé kka mbronda.

Zhepi:
Ngky trómbam kka juve!

Káifa:
ççy ke ty fiáçç kai e mos ty trómbeχ?!

Zhepi:
Jám kyshtú pysé shoh se jú jéni shum ty ligka, kái ty ligka ççy ju kjanja. Gjégjini mir naní: u’ thomy, o dhéu te ku kam dal, o tátara, o gjithy ççy my gjégjini…U’ ju lónja. u ngky dúa ty rri mo me gjidie si juve.


Vete te ku my purkjén múa, e ju viétani, o rabinera e kjindroni sa kut ju rafyt ka kjagha mbi te kríet zhiárhy e hi njér ççy ju mbillon, pysé kurkoni ty boni atá ççy ngky ketty boni…doni ty vrássyni Zhotin toon, kupillin mo i miir ççy ngky mundy kíshum e mund e kemi.

Nikodhemi:
U vete me atá ççy jan ty mira, pysé ju doni ty vrássyni njó ççy ngky ka bon likk.

Káifa:
Ezzyni, pysé úrkjirit ngky mundy ty rinjin te ána e délyvet.


Shóhyni ççy o’ i mir ty bor njy i lávur ççy ngky trombet kka neve, na ççy jémi ty njóhura kka gjithy si ty mira. Na ve kúndry njéri me jétrin!


Ketty e vomi te krikji…ketty dessy!

Ushtary:
Zhoty, o’ kytú aí ççy dié ka fiál me juve e ççy íshy me kríshtin.

Káifa:
Boty hiiry…e kjagha ty na ndihiny.

Judha:
Zhoty jimy, tátara e prífytera, érdha ty bónja atá ççy ju kam tassur!


U ngky trómbam kka Krishti e te hera ççy ju thomy, te malli i ghuínjivety, e lidyni.

Káifa:
Te ku jan turressyt? Omni… kytá jan tóndety.

Judha:
Ngky di ççy ketty thomy…Kríshtin e máryni!

Káifa:
Kyshtú ketty jéty.

Judha:
E kyshtú óshty!

Piéssa e treta

Judha:
(kute rimirúa)…jan pessy e pessy dhiéty bonjin njy zhety…e dhiéty bonjin tre dhiéty. Kái my kan dhony e phy kái shesy gjákun katty Kríshtity.

Nisak:
Mbyjithy gjíndiet e tonde e me thika, shkope, drita, sónte naat vemi e e márymi.

Kréu ty 

ushtarvet
U’ di ççy kat bonja. Naní thúam, mund gjéhet te jéta njó mo i likk se ki, ççy na shety Kríshtin? U thomy se gjó…si ki ngky mund gjéhen!

Nizak:
Ngky óshty si thot ti, kre. Si ngky íshy Júdha si mundy e mírryjum njy diáhy kái i mathy si Krishti?

Kréu:
Déja ty vrítia Judhin me dúart e time: se si aí ngky íshy shitu me neve ngky mundy boheχ atá ççy bomi!…

Nizak:
Ketty bomi atá ççy na ka thony zhoti jony, te kopyshti katy ghuínjivet.

Kréu:
U’ ngky fiassy mo.

Nizak:
Vémi!

Piéssa e kátryta

(Krishti e ty tiχytity hánjin bashky)

Zhoti:
Jémi kytú bashky, sonte, e kyshtú ngky ndáhami mo. Naní ççy jémi kka mbronda gjithy ty lara, ketty ju lanja kómbyty.

Petri:
Jó, u ngky rri(nja) ty my laççy kómbyty.

Zhoti:
Katy riççy ngky do ty jéççy kka tímet.


(pra lan kómbyty gjithyve e pra ndan bukin e verin)


Máryni, kytá óshty míshyt time…máryni, ki óshty gjáku jímy. Mishyt tíme óshty gjógha e gjáku jimy ketty píhet. Aí ççy han míshyt tíme e pin gjákun tíme óshty mbronda te (múa) u e u’ jamy mbronda te ají.Akyshtú aí ççy my han , aí ketty ngjághet phy múa. Kió óshty atá buk ççy jú víen kka kjagha. 

(Pra ççy dan bukin e verin)


U jam dellari i mir; dellari i mir jéphy shpirtin e tiχ phy déllet. E, u’ japhy shpirtin tíme phy dellet tíme.

(pra ççy bon kytá e hany)


…sot,…njó kka juve my shet!

Petri:
Kúsh óshty kí? Thúaje! Jamy u’?

Zhoti:
Jó!

(Gjíthy píanjin si Petri e Zhoti thoty se jó)

Zhoti:
Aí ççy njómin búkin te véra báashk me múa aí óshty!

Judha:
(pra ççy ka njomu bukin te vera) Jámy u’ aí, o Zhoty?

Zhoti:

Ne, jé ti, ti e ke thony!

(Judha ngkrihet e zhe udhy…)

Zhoti
Kjindróni njétrh nççikk…pysé ngky my shóhyni mo e dhéu ngky my sheh mo; u’ nteham te Aí, te Aí ççy my ka trigkúa; véte te Tata, úre, te Aí Taty ççy my do mir saty fiássy phy júve, pysé jú doni múa, pysé jú dini se u’, se u’ kka Játi kamy dal…kamy já te dhéu e prapa, dhéun loonja!

Piéssa e pessyta

Judha
(i vetem)…Ngky dúa mo ty jémy kka tóndet e ngky jámy. Si jamy ller dúa ty viétam. Njó my ka thon mo par atá ççy bónja e ngky dúa ty my vinjy gjithy atá ççy ka thony. U’ shita Zhotin ton phy pakk turres, shita birin ty Atía ççy óshty te kjagha…Cçy kamy thony?…Ngky óshty Aí Zhot, óshty njy burh si gjíthy jétryt e ççy stessi u’ ngky aí dess, ççy stessi ty boheχ burh e ty dessy? U’ ngky stessi, jó, ngky mundy stessi, ngky jámy u’ ççy e vrassy, aí do, aí e do kytá!


E u’ ççy kjindronja naní? Atá vínjin e u’ kat i kjéghi te aí…katy e puççi saty e stonja atirve e kytá ngky e déja!


(Ushtarvet)…Sóssynie, mos fiássyni…mosy ézzyni mo χpara: 

Aí, gjégjin mir…ngky dúa ty jú jikin kka dúarty!

Kréu ty

Ushtarvety:
Ti do ty na gkinjéçç? Me kai veta ççy jémi si mund ty na jikin?!

Judha:
U’ ngky e di, aí mund bohet ér e si éra mund ver llark…

Kréu ty

Ushtarvet:
E kushy mund jér ki ççy mund bónjy kái e ççy din kái? Sósse!

Judha:
Vemi χpara dal e dal, njétrhy nçikk… naní jú thomy..vremi miiry mos marrymi njó ççy óshty me ató e mund na jíkin. Kyshtú te sit e gjindivet aí ngkrihet e na vemi poshy.U’ kytá ngky dúa. Vreni mir…u vete atié, i vonja kréhyt tíme te kjaffa e e mbanja kute e puççiur te fakjet. Ató ççy puççi jú marryni. Kitoni kytá ççy ju kamy thony e tundani!

Kreu:
Ezzy, na dimi ççy ketty bomi!

Piéssa e gjáshtyta

Krishti:
Shoh gjith apóstijit, i shoh, ján ççy fiónjin. Ján ty dhóllura, ty zhezhat! U’ fiássy me Tátin…atá dónjin ty bónjin, dónjin, ma mishyt i llidhin…shpirti óshty i miir…míshyt óshty e kékjy (effimera).


Fióni, fióni…atá ççy ketty jétty e marh si my vién. Pagkúanja u’ phy gjith …e kjagha ty shirór ty llígkat sa (ku)ty bóhen ty miira.

Judha:
Zhooty, Zhooty jímy, u’ ty dúa miiry, U’ ngky mundy rri pa tiχ…lloom, lloom ty ty púççi!

Krishti:
E di, mo i miir ngky múnd jéccy e ngky mundy bóççy, púççum e me kit púççur ti my sheet!


Eni, éni ty my  marmyni, pysé akyshtú kátty jéty.


Dóni múa gjíndie? Múnd my maryni.

Kréu:
Ne, tiχy


(kkuur vénjin te márynjin bíinjin ndydhé)

Krishi:
Dóni múa gjíndie?

Kréu
Ne! (e bínjin ntene ndydhé)

Krishti:
Dóni múa, gjíndie?

Kréu
Ne! (binjín njéthry her ndidhé) ngkrihen e e marynjin. Petri i pretty njóit me thikin njy vesh, Krishti mérh veshin kka dhéu e ja ngjítin si ísh mo paar e i thoot Petrit…)

Krishti:
Pétry, Petry! Kush me thikk preet, phy thikk deesy…

Kréu:
E kemi maarhy! Naní e kjéghimi te Pilati.

Piéssa e shtatyta

Pilati:
ççy kéni já ty boni? Pysé kéni já gjíthy kytá gjíndie? Sot ngky mund fijítet llikk phy núlyve.

Misandri:
Atá ççy ketty bomi mund bóhet. Dita óshty e miir. Ki óshty njy kupilhy ççy do ty na bor llikk gjíthyve…neve, juve, regjit, zhotaravet. Kaifassi ka thoony se njó si ki kat dessy e sipprhy njy dru i thaat, te krikji. Gjíth na domi akyshtú e jú kat jéni me neve!

Zhepi:
Gjó, mosy e boni, aí óshty phy neve díaghi ççy na boon ty shóhymi údhiny.

Pilati:
Sa ty dúa miir, ói Zheph! Ti ne, se fiét miir! U’ ketty gjégji tiχ e gjó Missandriny sa ku ty boomi miiry.

Misandri:
ççy vién, vréje, e trigkoje te krikji…

Nizak:
She te ku óshty, vréje, ató ççy na do lliikk!

Pilati:
Ki óshty aí ççy do ty na vuur te njy ány?

Misandri:
Ne, ki óshty. Ki óshty pa tru e te kríet ka kómbyt! Aí ngky do ty pagkúanjy turressyty rregjity i toony e sirritet rregjiy!

Pilati:
Ngky óshty pa tru ççy mund bonja…

Nizak:
Gjó, truutyt i ka…i ka saty boory llikk gjíthyve…

Pilati:
Thúam, o Krishty, thúam…jé ti Rregji i Judhéryvet? Fijity…Ngky fiét? Fijit…Ngky do ty fiáçç? Fijit e miir ty vién. Ngky do? E, jú, gjíndie, ççy thoni? Fiássyni jú!…

Gjíndiet:
Ty deessy, vrite o e vrássymi na pa ty na e thúaçç…

Pilati:

U’ e trigkonja te Erodhi.

Gjidiet:
Ti ketty e boççy. Erodhi óshty me neve…

Pilati:
ççy i keni boon! Gjaku i del kka gjithy ányty.(gjindivet) Gjégjini, doni ty vrassyni Krishtin o Barabiny? Vreni si e keni boony!

Gjíndiet:
Krishtin! E vrássymi, katty dessy!

Pilati:
Sóssynie, gjíndie. Mosy nómyni!

Gjíndiet:
Katy deesy, katy deesy Krishti!

Pilati:
Sóssynie, jú kam thoony…

Gjídiet:
Katy deesy, katy deesy!

Pilati:
U’ vinja kka kréu e Romys e aí ka thoon se ngky ketty vrítet…U’ ngky fiássy gjó phy múa, gjó phy júve e gjó phy ató.

Misandri:
Aí kjéghin ( bíe) llikk Rregjivet kka kjagha e kka dhéu…

Pilati:
Kjindroni, pysé u’ ngke trigkonja te krikji pa mos ty jét i lliikk!

Nidzekky:
Gjó, kat e vomi te krikji!

Pilati:
Zzilli doomy ka bony? Kuti i ka boony lliikk?

Misandri:
Aí thooty se óshty rregji i judhéryvet, do ty ççanjy, do ty shtiiry gjithy kíshat e thooty se aí óshty i biri i Zhotit.

Pilati:
Dúa te gjégji martiríty.

Martiriu

i pari
Ne, e kamy paar me siityt e time se aí ka bon ató ççy ka thoony Misandri.

Martiríu

i di
Misandri ngky ka thoony lliikky.

Pilati
U’ kam gjégju atá ççy keni thoony. U’ di se atá ççy keni thoony ngky óshty i miiry e doni te vrássyni pa ty ker boony lliikk ndenjóit. U’ e di se atá ççy ketty vínjy, vién. U’ e di se jéni jú ty lligkat: jime shókje ka bon njy óndyr se na vién lliikk ngky na e vrássymi…e jú doni te kjéghyni te krikji…boni si doni…u’ bonja si jú doni…kjéghymyni naní njy nççikk úi e njy mbissaghy…shóhyni u’ lanja dúarty…gjégjini: phy atá ççy jú keni thoony e keni boony u’, Pilati, jú lonja ty vrássyni ató..Jésus Nadzareni, Rregji i judheryvet. Kytá fiál ketty i shkrúani te krikji.

Misandri:
Si ke thoony? Rregji i judheryvet?

Pilati:
Ezzyni, ézzyni, atá ççy kam thoon kam thoon!

Piéssa e tétyta

E nderma:
(kute fiál vetty)...jan tre dity ççy ngky shihet, ççy ngky vién mbronda! Te ku ke vatu? Te ku mun jéçç? Ççy bon priáshta pa ty vir ty my gjér? Ngky ísh njétry mom e ndziryχ priásta kkur ntéheχ...U’ ngky di atá ççy ketty bónja! E déja me múa e ngky vién. Ngky jám u’ jóma? O’ harrúa kka múa?...mos ngky riin miir? Oi bir, bir...sa heer ke bon sat my dhémphy zhómara! Sa heer ty kam thon ty rrije mbronda me múa! E ti ngky my ke gjégjury!


(gjégjin fiál ççy vinjin kka priáshta...)


ççy jam kjy gjégjiy? Kan dhíllur jimy biiry? Donjin te vrássinjin!? Ççy jam ççy thónjin atá kitijé? Ngky mundy jét se bírin timy dónjin te vrássinjiny! Aí óshty i miir, ngky ka bon likky núlyve (mizhinjóity)...ççy ketty bónia u’ naní? Ku vete? Kushy my ndihin! (sirret) Gjindie, jíkyni, éni kytú, ndíhymyni, ççy my ka rroon múa soty! Gjindie, thómyni, thómyni, e zhézha ure, thómyni atá ççy dini, atá ççy keni gjégjur! Ku vete ty kurkonja, te ku katy vete, ççy katy bónja, ndihymyni, fiássyni! Nullu do ty my thoor, gjithy my vrénjin e prirynjin fakjen kka njétrhy ány. e u ççy bónja mbrónda? Daχ...shoh ççy ketty bónja..(tínjy gkráje)...Oi ndrikuh, ti ççy ke kjóny phy múa mo se njy mótrhy, thúam atá ççy diin, atá ççy ke gjégjur kka biri jimy. Ngky múnd jéty se donjin te vrássinjin, aí óshty i miir, ngky ka bon llikk mank tínjy mízhie.

Gkraja:
Motrh jíme, u’ ngky di mir ty ty thomy atá ççy donjin ti i bónjin tit bir...Múa my dhemphy zhómara. Ezz, ézz andé, e sheh me sit tonde atá ççy jan ççy bonjin. Jan ty lligka, shum ty lligka. Kjaghy! ti i trigkofysh zhiárh te kríet e tire e ti i mbillofyshy! Akyshtú sóssinjin ty bónjin domy se moma e tiryve i ka bon me zhómariny e simurumy.

E nderma
Nullu (mosynjerí) do ty thor miir atá ççy jan ççy i bonjin birit t’im. Ngky jan atá moma si múa (u)? Zhomara jime my thoot ty túndi kómbyt e ty vete kute jikur kka ajó ány. Andé gjégjiy e mund shoh? Ne, e marh e e kjéghi mbronda, bonja mos ty tundet mo, e shironja me gjakun time. Dukyse se shoh atié ndándizhy...gjindie, shum gjindie...thikara, shkope,...dikrianera...my dukyse se njó óshty jimy biry...(kute vatu ndronumeshty te atá gjindie) llómyni, llómyni ty shkonja, bómini ty shoh, dáini, mosy my mbani kka kréhyt!...Jó, ngky mund jéty, jó...gjíndie, thómyni, e keni pary bíriny timy? Ti gkrúa (gkra), ti ççy jé momy, si u (múa), ía kytú, thúamy ti, e ke par timy bir?

Njy gkrúe
E zhezha ti, e di ççy dónjin ty bonjin...ççy dity e zhézhy sotty, ççy dity ççy na jérth gjíthyve! Mos ézzy, birin tónde donjin te vónjin te krikji! Ka kríet ty shpúara kka gjómbat katy kurorysy...dónjin ty i shpónjin dúart e kómbyt me gkózhde, dónjin ti i ççanjin éshtarat e i dáinjin shumy pika gjáku...

Djuvani
Kamy siit ty pióta me lotty e ngky mund kjánja...E, kushy ngky kjany? Kush ka zhómarin kai e thaaty ty thoory ndermes (Shumburís) atá ççy jan ççy bónjin ty birit? Kushy mundy i kjéghin assaja fiál kai ty tídhura? Díhymyni jú, zhótera kka kjagha, jú ççy shóhyni atá ççy jan ççy bónjin, ççy shóhyni kytá gjindie mo llaarty kka gjithy, ççy i bíe gjakun pika pika, ççy i bíe kka báhyty ty shpúara kka gjombat, kka dúart e kka gkíshtarat e kómbyvet ty ççara, kka gjúnnjit ty nkúkjura me gjákky.

Veronika:
Vury kréhyt te kjáffa jime, mbahu kka u’ (múa) Ruhu, endérme, Djuvani o’ ççy vién, kjásset me sit ty kúkje!...

Djuvani:
U’ ngky múndy ndanja me tiχ dhímburat...u’ ngky dinja si mund ti ty ndíhynja...my dhemph se ti diiny atá ççy dónjin ty bonjin atá ty lligka, ççy kany fakjen mo e zhezhy se diághi kka pizha! I shtipur, i kan vuny njy krikjy druri ngkrahy e jan te kjéghinjin te raχi...krikjy mbishony kai ççy ngky mund rriir i ngkretury se kombyty e shályty i drídhen si fiétat te éra, e duket i stohyt si njy zzophy mármur...Ndzitu kytá ketty shóhyshy...mo miiry íshy ngky siity íshin ty dékura, ty shúara sa ngky mundy shóhyjin...mo miiry ngky véshyty ngky gjégjijin, o e nderme. Jan ççy rronjin: frinjin, jan atá! Rúe momy, rúe bírin e tondy: O’ mo i tidhur phy siit tonde sa shohynjin. kytú se jó gkozhdaty ççy ngkúllen te zhómara!

E nderma
(Kkuur shehy ty birin me krikjin ngkrah...)Biiry, biiry, biiry jímy, kushy ty ka bon kyshtú, kushy ka bony kytá, kushy ka kjóny, te ku óshty ki burh i llikk, kushy óshty? U’ ketty dessy gjó ti. Ti e ke dáshur, ndomós kka kjagha ty kishin ndíhu(r), pysé ti phy kjaghen ke shurbíary. E, ti kjahy, pysé ngky e ke ndihur? Ççy ty ka bon mos te ndihie, te llóje vety? Jó, jó. Jó ngky ketty e shkonj kytá, ty shiroχ gjithy atá ççy kan bon munkat te kijó jéty! Biir, biir, fijity, thúam si ka kjón, ççy ke bon. Ti ngky my fiét, biir, biri jim; Ti ngky mund boççy akyshtú, ngky mund boççy likky, ti ketty my thúaççy múa , ngky my do miiry si u’ kamy dashu tiχ e si ti mo paary my ke dáshur. U’ katty dessy phy gjithy! U’ dúa ty dessy phy tiχ, ure vet...u’ ngky dúa ty rronja ngky dessy ti...U’ ngky mundy rronja!...

Krishti:
Mómy, ki óshty jíty biry. Djuvá, kijó óshty jitómy.

Njy burh:
 Ki ósht Jésus Krishti Nadzareni, Rregjiy i judheryvety, ççy Pilati ka thoon ty deesy te krikji pysé thooty se aí óshty zhooti kka kjagha e ngky rúany atá ççy ka thoony Moséu.

Veronika:
Oi kre, ngky ti ke nççikky zhómar, lloomy ty shínja gjákun kka fákja e zhotity timy.

Kréu e 

Ushtaryvet:
Ty llonja ty já shiçç…

Veronika:
Zhooty, llomy ty ty shínja fákjen ççy riéthy, phy kytá veta. U’ ty di se jé Zhooty e atá ngky dónjin ty ty gjégjinjiny.

Djuvani:
Zhooty, kjéghum me tiχ se u’ stessi si jétryty…

Kréu:
Dáini kka kyté, túndani, e jú gkra, mos kjáni mo!

Piessa e nóndyta

Kindúarity e gkravety

Kindomi sa shkúati phy néve Krishti e sa jóma (phy ató) shkúati kute kjar sotty ççy jaan dhimburaty e Shumburís, máryni jú veshy o zhonja e shtupísy…dhímburat e Zhotit Krishti ján si thikk ççy zhómarin i shpúatin e pa munkát, i u ján sulli si kuççyka, judhet; kan marh Krishtin e, i dhillur me njy tejy, e e kaany shtuny ndidhé! Krishti si njy kjékji tha me zhómarin kute vretur lla te kjagha:

Oi taty kka kjagha… i ndíany kytá ty nomura? Te njy hu i dhillur, i rrahur, i shaary…gjaku i zhotit Krishti si úji rrijidhyχ…ka bony njy deet gjakk! Jóma e zhézha kjáχ e rraheχ. Kuççykat judhét ty mbillúara me gjákky kany bony me ççy do gjómba njy kuror e te kríet ja kany ngkullu e me njy hu i kany shpúa áshtin e síut e i ka hitu te trutyt. Jóma ççy íshy kka χpara i ka thony ty birit: Ti ççy ke bon,biir, ty shkoçç kytá, biiry?

Pilati kkury e ka pary me aty kurory me njy mandiél i kukji e njy kárbuh te dora, o viétu shum llikky, kishy siity ty pióta me loty!

-O sa miiry do zhoti jony búryvet. Rúani kupillin ççy ju doni ty vrássyni, shohyni si e keni bony, ma ççy doni jú!?

E kuççykaty judhé kany thony: - E domi te krikji! Pilati o trómbu e ka thony:- Ezzyni ty nómura...e boni si doni, jú vrássyni njy burhy i mir, pa munkat:

U jan sullu si úrkji, judhét, i kany voony krikjin ngkrahy e Krishti me krikjin veχ, judhét me shkéjbe e gkrushte e kute i follur lliiky e shájin e rahyjin, pra e kan shtuuny sipprhy krikjin e i kan vony gkozhde te kombyty e te dúarty. Pra e kan ngretu e zhonja shumburía kkury ka pary ty biriny ka rary ndidhé…tre ory ka rroony Krishti te krikji…pra ka deku…e díaghi e hónyzha jany bony ty zhezha, dhéu ka dridhu, shtupíit kany raary!

Piéssa e dhiétyta 

Misandri:
Ezzy i ççai éshtaraty atía ççy óshty te krikji…e sósse!

Longini:
U’ e bonja ty desy, ngky rrahi dékuraty!

Misandri:
Ti kety veççy, pysé aí ngky o’ i dékur.

Petri:

ççy gjégjy! Llónie ty rroory!

Misandri:
Jó, katy veery!

Longini:
Ti do kytá e u’ e bonja. Jó phy tiχ, se dúa ty shoh ngky ka dekur…vete e e ngkaasy me kity hu…(pra ntéhety) Llómyni vet!…e kam pary! E kamy ngkary me huny, i kamy tundu kríety…e síu jimy ççy ngky shihyχ my o’ shirúa!…Aí óshty Zhoti, pringkúnjani!

Piéssa e dhietyta e njó

Kjáturíty e Shumburísy

1- O e zhezha u’!

Oi kkuury ty vráan

Tiχ, biiry i búkur…

Biir, biir. biir!…

2- O mosy ty íshe lleery…

Kushy ketty me theχ

Se ketty viχ kit heery…

Kity heery kakj e lligky!

3- ói i zhi, biiry…

si ty kan shúa…

si ty kaany sóssu…

tiχ, oi biiry, kyshtú.

4- si ty kaany rrahu

si ty kaany kopanissury

se u’ ngky ty njoh mo

e nomura u’!

5- E, te ku katty vete!

Dhéu mo i zhezhy,

jamy vety naní

me ku fiássy u’?

6- I búkury biri jimy.

Thúam ti njy fiál…

U’ dúa ty deesy me tiχ,

biir, biir. biir!

7- fijity, biir, fijit…

si katy bonja pa tiχ

biir, biir, biir…

e diégkura u’!

8- Ma ççy ty kaamy bony

Phy mos ti, timy fiáçç…

Pysé ti riiny kjétu?

E diégkura u’…

9- Fákjen e bukur

Tiχ kush te zhi?

Oi e sossura u’…

E diégkura u’!…

10- Ti thika jiimy

Ti zhomara jime,

pysé ngky my kjéghin…

edhé me tiχ!

11- Gjirity time…

Ézzyni te ku doni,

llómyni kytú…

llómyni ty deesy kytú!

biir, biir, biir!

Piéssa e dhiétyta e di

Zhepi:
Kamy vatu te Pilati e na lee ty vemi ndandizhy zhotit tóny, ía, Nikudhé, ía me múa.

Nikudhemi:
Vinja me tiχ, pysé u’ dúa miiry tiχ e mo shum Zhotin Krishty.

Zhépi:
(Shumburisys)…mosy rri mo tatí…u’ ngky di ççy mundy ty thoomy…

Misandri:
Kjindró, Zhépy, u’ ty deja e vetem naní ty kamy gjétu!

Zhépi:
U’ ngky kamy ççy me thoory me tiχ, u’ ngky jíki, ngky jamy dheχpur e ti kúççyky…

Misandri:
U’ jamy gjaχpur phy kushy ngky gjégjin ty lligjity e tataravety e phy kush ka gjúhin shum e lliigky…

Zhépi:
U’ ngky e kamy me tiχ, phy atá ççy ke boony, se maghikove e jé i maghikúary kka kjagha.

Misandri:
Ngky jé ti aí ççy diiny ty shiroçç kékjit…ti ke vatu prapa njói i llikky!

Zhepi:
Thúe atá ççy do! U’ kka tiχ dúa ty di…e shehy se gjindiet vinjin ty pringkuhen te kombyt ty atía…

Misandri:
Thoty miiry, ma ketty vreççy si óshty naní, njy burhy i dekur…

Zhepi:
Ti jé i llikky me ty dékurat e me ty ngjahyt!

Misandri:
Do te ndziryshy kka krikji?

Zhepi:
Ne…

Misandri:
Do te voççy te dhéu?

Zhepi:
E ti shirohu, se jé pa tru!

Misandri:
Ty ndiéty se te dhéu rriiny mo i miiry?

Zhepi:
Ty thomy se dhéu ngky mundy bonjy “luttin” mundurit kundry kjaghen…

Misandri;
U’ naní ndihamy mo i miiry…pysé kamy mundu…

Zhepi:
I míari ti…ççy ngky diiny atá ççy thooty! U’ ndzíer kka krikji Zhotin e, kjagha ty my bekofyt!

Piéssa e dhiétyta e tre

Judha:
Kamy boony llikk! Shita njy gjakky i miry, mo i miri ççy mundy jéty. Ççy burhy bora ty vrassijin! Sa fiál ty ligka kamy thony sa kute e trigkoja te krikji! E naní ççy bonja, ççy my ngketty ty bonja? Atá, ty lligkat, e kany vraary e ngky mundy bonja gjó te ngjaghi, ty roory!… Ketty thomi naní atá ççy óshty e jó atá ççy kamy thony mo paary! Vete te gjithy gjindiet e fiássy ty dinjin si o’? Kytá turressy, ççy miiry mundy my jápynjin múa? Turressyty, kytá turresy ççy kamy te dora jan pióta me gjákky kjékjiχ! ççy i dúa?! I ntenja, ne, se phy kytá kamy shitu e jamy viétu i shitur. Timy kishy marh éra! Se atá ççy kamy boony ngky kety e kisha boony e u’ e kamy dáshury. Gjó, u’ ngky mund rronja…kety desy si ka deku aji…U’ trombam ty vritemy vet…e ççy kjindronja ty gjenja ndonjó ty my vrasy? Oi Zhothy, oi kjaghy! Ççy kamy bony, e gjithy phy turresyt ççy my kany ndirrúa dritin e ngky kamy par mo atá ççy boja…o zhiarh…


(Kka kjagha njy zha…voce) 

Zhiárhy sipry tiχ!

…ççy gjégji kka kjagha? Kushy thooty akyshtú? Naní kamy digkúa atá ççy my thonjin kka kjagha! Kaíni ka vraary ty vugháun, u kamy vraary Zhotin i toony, taty, mamy, vughá e motrhy e jó phy múa vety, po phy gjithy. Gjithy e njohyjin phy ty miir; u’ vety ngky jamy si jétryty, u’ vety…e si múa ngky kety llehyshiny te jéta! Shpirdhe ty lligka, ézzyni kka jéta…shpirde ty lligka, jú ççy mbissoni gjíndiety ty jény ty lligka, ççy i mbissoni si doni, jú, ççy i vuni poshy kómbyty, i shtipyni, i zhoni me shkéjibe, i ndirroni zhomarin me njy gkury, i ndirroni trutyt, e njéry ççy shésinjin phy njy turres o mo pakky vughézharaty ty atirve, e vrássynjin pa nenty, jú, ty ndzítura te fakja e te zhómara, pysé ngky vini ty my maryni, ty my kjéghyni me jú, ty pagkúanja gjithy domi ççy kamy boony? Ngky e dini se ngky jamy mo burhy, se kyshtú ngky mundy sirritem? U’ ngky jamy mo njy burhy…njy burhy pa zhomary ngky óshty mo burhy…e u’ ngky jamy! Oi dhé, dhé, pysé my ke boony, pysé my ke dhony driten kkuury u’ ngky shohy, se ngky dúa ty shoh?! Mo miiry kish kjony ngky moma my kishy vrary kkuury kamy daly…kushy jamy u’ naní? Aí ççy ka shitu Zhotin, aí ççy gjithy e mbanjin menty, njér ççy rroony jéta, si i lligku! E ti, kjaghy, pysé ngky my boony ty pagkúanja atá ççy kamy boony? Zhiárh, dijigkumy e ti éry bói mosy ty viétet híu jimy te dhéu! U’ katy desy pysé naní u’ ngky kamy mo pákje…Si katy bonja? U’ ngky dúa ty rronja e ngky di si katty deesy…dhéu e kjagha ngky my dónjin…nullu (misinjó) my do! Déja ty my bojiny zzopa zzopa, ty my pressyjin ççika ççika. E ku vete kkuury desy? Kytú, phy atá ççy kamy boony my dhemph zhomara; ku vete i dekury? my bon ty rri mo lliikky se kytú. Nullu (mizhinjó) óshty i miry me múa, u’ vet my kamy preery kómbyty!


(kka kjagha…) Disy…disy…

Juha
Gjégji…dúkyse se gjégji…ççy gjégji? Ne, ne, gjégji miiry…diis, diis…ne, katy deesy, katy deesy. E me múa ty deesy gjithy fara jime…Ne katy deesy…ngky deesy rri mo miiry e me múa ty defyshiny gjithy atá si múa!

Djuvani
Dúkyse kamy paary Judhiny kka kyté?!? Ne, e kamy paary….e shoh miiry naní…Judhy, ía, ía kytú…Judhy…ngky gjégjin?

Judha
ççy kamy boony, ççy kamy boony, kamy vraary Zhotiny! Kuççykat ty my háfyshin…jikky, jikky mo paary ty ty shóhynjiny!

Djuvani
Kjindró, ía kytú, mosy jikky. U’ ngky vinja ty ty vraasy, mos trómbu. Zhoti jony o’ kai i mathy ççy do ty ty mbanjiy miiry. Ngky e ka me tiχ phy atá ççy ke boony. Ti ngky boore miiry, e di…ti e shite…ngky deje turres me theje múa e ti kisha dhon ure, e mo shumy e gjó tre dhiét sa ty kany dhon atá. e naní ngky sheh jomin, ngky ke loot ty kjaççy me ató.

Judha
Mosy my thúe kytá..u’ e di atá ççy kamy bony, llem ty very, u’ ngky mundy jémy mo me Krishtin e u’ kytá, u’ ngke déja!

Djuvani
Gjó, aí ty do miiry…ézzy e e sheh me siity e tónde.

Judha
Jó, phy múa óshty e sóssury. Diáχyty vete mundy my donjin! (i vetem) kuury e, si kamy raary…e ngky mundy ngkrihamy e nullu mundy my ngkrenjy! U’ ççy ketty jémy me tiχ te kjagha, ççy ketty vinjy me tiχ, ççy ketty ty ndihinjy mo se jétryt, ty kamy vraar, ty kamy, kamy shtun shpatin te kombyt, ty shita. Ngky deja te kisha boony e e kamy boony! Naní mbronda te zhomara kamy diaχyty. Miiry íshy phy múa ngky pagkúaja atá ççy kamy boony. Kjagha ty my vrafyt, dhéu ty my hafyty, díaghi ty my dijikyχ i gjághy, éra  ty my shprifyty hiiny time, shíu ty my mbillofyt phy gjithy atá ççy kamy bony! Mo miry íshy ngky kuççykat my zhejiny e hajin míshyt time zzopa zzopa! Phy múa ngky óshty úji ty miry e kai ty my llaary. Mir…mir óshty ty dissia!! Ty dissia e jó te njy heery…po ka pakk ka pakk. Akyshtú mundy kisha nççikky ngke ty gjegja e ty ndíaja atá ççy kamy bony. Kríet e time kat e kish shtipu njy kjérre e nkarkúary kkuury kamy dal sa mos ty ísha sipphry dhéut e Krishti mus ty kishy deku. U’ e di se nómyt time ngky mund my zhonjin… Ne, kytá vety my viétet ty bonja. Téjy, tejy, dhíllum kjáffiny, vírum, njér ççy kríe(ty) ngky vete kka njy ány e bíe vet, bohety kai e zhezhy ççy ngky mundy vréhety kai ççy nullu mundy keery zhomary te vrenjy. E ti, mishy ççy viéteχ pa kríe, ty jéçç buk phy kuççykat; ti zhomary e zhezhy ty jéçç e shtipur poshy kómbyty e llopyvet. Atá ççy viétet kka u’. shpirti ççy ngky deesy, ty veer posh, posh e pra posh te Pisa, te ku zhiárri óshty mo i mathy, te ku diáχyt jan mo ty zhezha e mo ty lligka, te ku kany briity (briraty) mo ty methy e mo ty strídhura (attorcigliati) e i dhillury te njy gkuury, mo i trashy ççy mundy jéry, ty my kjéfyt mo shumy poshy. Vety kyshtú, i nomury si jamy, mund pagkúanja miiry atá ççy kamy bony…atá ççy kamy bon…Kamy vraary, kamy shtipu, kamy shpúa e kamy shitu burrin mo i mir se gjithy, Zhotiny e zhotyryvety.

Piéssa dhiéttyta e katrhy



(te ana e varres katy Krishtit i dekur)

I ruetár
Na kany lloony ty rúami kity dékur. U’ ngky di ççy kamy te kríet! Ty ngjahyty kety ruhen, ty dekurat te ku mundy venjiny?

II.ruetár
Ti thooty miiry, jan pa tru…po kytá na kany thony ty bomi e kytá bomi. Kan thony se ki íshy shum i llikky…(varra hapet e ruetaryt binjin ndidhé)

Mataghena
Si tha bori…o’ ngjaghu, o’ ngkretu e naní shohymi…(vete te shumburia)…-o’ ngjaghu, enderme, ía…jity biry o’ gjaghu…(gjithy venjin te varra)…Zhoti vete te gjith atá ççy jany kitié e i bekon…

Krishti i ngjaghury

1- Tre diity zhoti jony

Ka rritu poshy dhéut

Na o ngjaghu soty

Me shum χe!

2- Judheraty ty lligka

Kkury e vraany

Kan rúa várren

Me ushtaryty.

3- Njy éngjughy érty

Kka kjagha ndidhé

Hapu varren

Zhoti jony u ngkría

4 Ushtaryty ty trómbura

Kany jiku e kan vatu

Ty thonjin gjithyve

“- I dekuri u ngjaghu”

5 E díala menatinet

Erdhin gkraaty

Engjiughin paan

“-Te ku o’ Zhoti?” thaan

6- Engjughi i tha:

“-Mos drídhani, gkraa!

Mos kurkoni

Kush varren llaa!”

7- Kan vatu gkraaty,

te gjithy shtupiit

kute kindúary

me shum haidhíi (tripudio)
Enrico Ferraro

Parma, dicembre 1983

